Адиятуллина Рузалия Зайнетдиновна

 Казан шәһәре, Мәскәү районының 120 нче урта мәктәбе
 Рухи һәм әхлакый тәрбия бирүдә халык педагогикасы
Яшь буынга тәрбия бирү мәсьәләсе теләсә кайсы чорда әһәмиятле һәм актуаль булып кала. Ул борынгы акыл ияләрен дә гел борчып торган һәм бүгенге көн галимнәрен дә уйланырга мәҗбүр итә. Әйтергә кирәк, хәзерге заманда укучыга белем һәм тәрбия бирү зур кыенлыклар аша алып барыла. Әхлаксызлык, бозыклык белән тулган шушы заманда укучыны тәрбияле, кешелекле, әхлаклы итү укытучыдан, җитәкчедән, тәрбиячедән зур тырышлык, максатчанлык сорый. 
Бүгенге көндә тагын бер әһәмиятле мәсьәләгә игътибар итми һич ярамый. Бу – толерантлык мәсьәләсе. Замана укучысы, һәр кешенең нинди милләттән булуына карамастан, аны кабул итәргә, башкаларның традицияләрен, карашларын, хокукларын хөрмәт итәргә һәм аларга зыян, комачаулык китермичә яшәргә тиеш. Бу төшенчәләр – гомумкешелек кыйммәтләре дип аталалар. Бу кыйммәтләрне тәрбияләүдә бердәнбер юл – ул да булса рухи-әхлак тәрбиясе бирү. Бу бурычны тормышка ашыруда мәктәп музейлары, алар алып барган эшчәнлекнең роле зур.
Безнең мәктәбебездә этнографик музей эшләп килә. Музей эшчәнлегенең төп максаты – яшь буынны халкыбызның рухи һәм матди хәзинәләренә, буыннан-буынга күчеп килгән акыл тәҗрибәсенә таянып, динне, тарихны файдаланып, бай педагогик мирасны кулланып тәрбияләү. Шул ук вакытта үз халкыбызга, үз илебезгә мәхәббәт тәрбияләү белән генә чикләнмичә, кайда яшәүләренә һәм нинди милләт кешеләре булуга карамастан, барлык халыкларны, аларның мәдәниятен, гореф-гадәт, традицияләрен хөрмәт итәргә өйрәтү.
Ни өчен шундый максат куйдык соң? Беренчедән, гаиләдә дә, җәмгыятьтә дә әхлакый гадәтләр тәрбияләүгә бөтенләе белән диярлек игътибар кимеде. Билгеле булганча, кешене яман эшләрдән белемлелек түгел, бәлки әхлак дәрәҗәсе, намуслылык саклый. Икенчедән, буыннар арасындагы бәйләнешнең торган саен югала баруы. Тамырсыз үсә торган агачны күз алдына китереп булмаган кебек, кешене дә аның үткәненнән, тарихыннан башка күз алдына китерүе кыен. Өченчедән, соңгы елларда милләтара конфликт, шуның нәтиҗәсендә килеп чыккан бәхәс һәм низаглар, төрле террористик актлар торган саен күбрәк мәйдан ала бара һәм күпләрне борчуга сала. Бу турыда газета-журнал битләреннән дә, радио һәм телевидение аша да беләбез һәм ишетәбез. Димәк, нәрсәдер эшләргә, нәрсәнедер үзгәртергә кирәк. Бигрәк тә яшь буын вәкилләре безне борчуга сала.
Музей эшчәнлеге аркылы без:
· милли традицияләргә нигезләнеп, укучыларда әхлакый сыйфатлар формалаштыру;

· халкыбызның тарихын, гореф-гадәтләрен, йолаларын рус халкының гореф-гадәтләре, традицияләре белән чагыштырып өйрәнү;
· иҗат мөмкинлекләрен үстерү;

· укучыларны фәнни-эзләнү эшенә тарту бурычын куйдык.
Музей үзе дүрт экспозициядән тора:

1 нче экспозиция – «Татар халкының тормыш-көнкүреше»;
2 нче экспозиция – «Татар авылы өе күренеше»;
3 нче экспозиция – «Халкыбызның күңел бизәкләре»;
4 нче экспозиция – «Җырлы-моңлы татар халкы» дип атала һәм ул бөек композиторыбыз Әнвәр Бакиров истәлегенә багышлана.
Һәр экспозиция берничә стендтан тора. Аларда фотосурәтләр аркылы халкыбызның XIX-XX гасырга хас яшәү рәвеше, тормыш-көнкүреше, һөнәрчелеге, күренекле шәхесләре турында мәгълүмат бирелә.

«Татар авылы өе күренеше» дигән экспозициядә мич макеты, сәке, бишек, сандык, сырлы бәләк, күмер үтүге, җиз самовыр, май канаты, соскы -гомумән авыл өе өчен кирәкле булган бөтен нәрсә куелган.
«Халкыбызның күңел бизәкләре» дигән экспозициядә күңел җылысын биреп эшләнгән бала итәкле күлмәк, чигүле алъяпкыч, энҗе-мәрҗәнле калфак, ефәк шәл, күкрәкчә, чәч үременә үрелгән чулпылар, тәңкәләр күрсәтелгән. Кулдан сугылган сөлге-тастымаллар! Нинди генә сөлгеләр иҗат итмәгәннәр татар хатын-кызлары. Аларның бизәкләре берсен-берсе кабатламаган. Исемнәре генә ни тора. Алмалы сөлге, чүпләмле сөлге, күбәләкле сөлге...
Бу әйберләрнең һәркайсында халкыбыз рухы сакланган. Без шушы рухны киләчәк буынга тапшыру белән шөгыльләнәбез. Музей каршында “Рухи мирас” дигән түгәрәк эшләп килә. Түгәрәкнең төп юнәлеше- туган як тарихын өйрәнү. Материаллар туплау, аны эшкәртү, билгеле бер системага салу өчен югары сыйныф укучылары җаваплы. Аннан экскурсоводлар әзерләү, экскурсия текстларын төзү белән 8-9 нчы сыйныф укучылары шөгыльләнә.
Кремль урамы һәм Бауман урамы буйлап җәяүле экскурсия проекты эшләнде. Икенче бер экскурсиябез Казандагы һәйкәлләр һәм музейлар турында сөйли. «Кабан күле сере»- данлыклы Кабан күле тарихы, «Театрлы Казан» татар театры тарихы белән таныштыра. «Казань в воспоминаниях» дигән экскурсиябез күренекле кешеләрнең төрле чорда Казан турында әйтелгән истәлекләренә нигезләнә. Хезмәтебез Петр I нең Казанга килү вакыйгасы белән башлана һәм бүгенге президент В.Путинның Казан турында әйтелгән сүзләре белән тәмамлана. Бу экскурсия проектын әзерләгәндә укучыларга бик күп укырга, өстәмә эзләнергә туры килде.
Бу экскурсияләр белән без төрле конкурс һәм бәйгеләрдә катнашабыз, җиңү яулыйбыз. Һәр ел саен районда уздырыла торган «Яшь экскурсоводлар» конкурсында ничә еллар буе безнең укучыларыбыз җиңү яулый. 2010 ел – Вәлиева Гөлназ районда һәм шәһәрдә беренче урын, 2011 ел – Захарова Виктория һәм Гыйләҗева Гүзәл районда икенче һәм өченче урын, 2012 ел – Гыйләҗева Гүзәл районда беренче урын. 2013 ел Гыйләҗев Рөстәм районда икенче урын.
Районда уза торган «Туган як тарихын өйрәнүчеләр» конкурсы да бездә зур кызыксыну уята. Бу конкурска әзерләнгәндә укучылар архитектура истәлекләренә мөрәҗәгать итәләр, теге яки бу йортның тарихын, аның архитектура үзенчәлекләрен өйрәнәләр, архитекторы белән танышалар. Мәсәлән, К.Фукс йорты, Кекин йорты, Милли китапханә урнашкан йорт буенча, А.С.Пушкин Казанга килгәч тукталган йорт тарихы турында укучылар күп мәгълүмат җыйдылар. Тырышлык нәтиҗәсез булмый. Нәтиҗәләр: 2010 ел – районда өченче урын, 2011ел – районда икенче урын, 2012 ел – районда беренче урын, шәһәрдә дүртенче урын. Бу чараларда укучылар теләп һәм зур кызыксыну белән катнашалар. Шушындый бәйгеләр куелган максатка ирешүдә, ягъни туган як, аның тарихын өйрәнүгә, күренкле шәхесләре белән горурлану хисләре уятуга этәргеч булалар.
Укучылар музей экспонатларының тарихын өйрәнү белән шөгыльләнәләр. Экспонатлар арасында йөз елдан артык тарихы булган намазлык, самавыр, көмеш алка, беләзек, сырлы бәләк һәм башкалар күп кенә әйберләр бар. Экспозицияләр һәм андагы экспонатлар буенча мәктәп укучылары, укытучылары, әти-әниләр өчен экскурсияләр уздырабыз, башка мәктәп укучыларын кунакка чакырабыз, күргәзмәләр ясыйбыз. Беренче сыйныфка килгән укучыларны музей белән таныштыру да күркәм традициягә әверелде.
Музей активлары белән берлектә төрле очрашулар үткәрәбез.Мәсәлән, Мәскәү районы ветеран укытучылары белән (алар үзләрен КЭПчылар дип атыйлар) ике ел рәттән очрашу оештырдык. Беренчесе Укытучылар елы уңаеннан булса, икенчесе «Тукайны сагыну» Г. Тукайның 125 еллык юбилее уңаеннан иде. Кичә рус һәм татар телләрендә, балалар белән берлектә узды. Буыннар арасындагы бәйләнешне чагылдыручы бик яхшы чара булды ул.
Бу юнәлешне без гаилә тарихын өйрәнү, гаилә бәйрәмнәре, рус һәм татар гаиләләре, шәҗәрә, аны төзү, өйрәнү, дини бәйрәмнәр, ел фасыллары белән бәйле бәйрәмнәр кебек эшләр аша да алып барабыз.

Шәҗәрә турында берничә сүз. Татар халкы бик борынгы заманнардан ук нәсел-ыру тарихын язуга зур әһәмият биргән. Шәҗәрә аркылы кешеләр ата-бабаларының дәвамчысы булуларын төшенгәннәр. Шәҗәрәне белү аларда туган илгә, җиргә, телгә мәхәббәт һәм сак караш тәрбияләүгә, туганнар, күрше-күләннәргә карата хөрмәт һәм кайгыртучанлык күрсәтеп яшәргә кирәклеген кисәтеп торган. Укучылар тарафыннан төзелгән шәҗәрәләр белән бәйгеләрдә катнашабыз, балалар алдында чыгыш ясыйбыз. Бу гаилә тарихын өйрәнүгә кызыксыну уята.
Милләтара дуслык, хөрмәт тәрбияләүгә мәктәбебездә уздырыла торган бәйрәмнәр дә дәлил була ала. «Нәүрүз», «Масленица» «Сабантуй» кебек бәйрәмнәрне бөтен мәктәп баласы көтеп ала,бергә бәйрәм итә. Бу бәйрәмнәргә зур әзерлек эшләре алып барыла. Төп ярдәмчеләр булып музей әгъзалары тора. Алар ярдәмендә төрле җырлар, биюләр, такмаклар өйрәнәләр, сынамышлар, табышмаклар әйтешәләр, әкиятләр сәхнәләштерәләр
«Бары тик эш дәвамлы булганда гына нәтиҗәсе була», – дип язып калдырган күренекле галим, мәгърифәтче, педагог Р. Фәхреддин. Музей эшчәнлеге төрле грамоталар, дипломнар белән, ә музей җитәкчесе К.Р. Имамова рәхмәт хаты белән бүләкләнде.

Бу санап кителгән чараларның күпчелеге тәрбияле, әхлаклы, башка халыкларга түземлелек, хөрмәт белән караучы шәхес тәрбияләүдә һәм формалаштыруда роле зур дип уйлыйм.
Сүземне йомгаклап шуны әйтәсем килә: музей эшчәнлеге тиешле дәрәҗәдә алып барылганда, куелган максатка, яхшы нәтиҗәләргә ирешергә мөмкинлек бирә, чөнки музейның инандыру, тәрбияви көче искиткеч зур.
